
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr. 79, datë 07.09.2018
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
Kryetare
· Znj. Joniada Zaimaj
Anëtare

· Znj. Alma Balliu

Anëtare

në mbledhjen e tij të datës 07.09.2018, vazhdoi shqyrtimin e ankesës paraqitur nga Universiteti Katolik “Zoja e Këshillit të Mirë”, kundrejt Universitetit Metropolitan.
vëren se:

Pranë Komisionit të Mbrojtjes së Konsumatorëve është paraqitur ankesa e Universiteti Katolik “Zoja e Këshillit të Mirë” (UKZKM), kundrejt Universitetit Metropolitan, me nr. prot. 14730 datë 23.10.2017.
Ankesa konsiston në pretendimin për ushtrim të praktikës të padrejtë tregtare, në publikimin e të dhënave të pavërteta nga Universiteti Metropolitan, si i vetmi që arrin të sigurojë Diplomë të dyfishtë, me një universitet partner. UKZKM parashtron se praktika tregtare është kryer nëpërmjet publicitetit në televizione e radio, nëpërmjet intervistës së dhënë nga përfaqësues të Universitetit Metropolitan. Ndërkohë edhe Universiteti ZKM lëshon diploma të përbashkëta dhe të dyfishta me universitete të ndryshme të Italisë. 
· Lidhur me kompetencën e Komisionit të Mbrojtjes së Konsumatorit

Së pari, çështja objekt shqyrtimi, pavarësisht se është paraqitur nga një subjekt tregtar që operon në fushën e arsimit të larte jo publik, konsiston në një marrëdhënie midis tregtarit dhe konsumatorëve,  dhe rrjedhimisht është brenda fushës së zbatimit të ligjit “Për mbrojtjen e konsumatorëve”, të ndryshuar. 
Së dyti,  publiciteti i  subjektit Universiteti Metropolitan, përbën publicitet, në kuptim të pikës 11, neni 3 të ligjit duke qenë se është një formë prezantimi për veprimtarinë tregtare me qëllim, dhe rrjedhimisht përbën praktikë tregtare në kuptim të pikës 15, të nenit 3,

“11. “Publicitet” është çdo formë prezantimi për tregtinë, biznesin, zanatin ose profesionin, për të promovuar furnizimin e mallrave apo shërbimeve, përfshirë edhe të drejtat dhe detyrimet. 

15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët.”
Së treti, publiciteti i Universitetit Metropolitan, duke përdorur sloganin “Universiteti Metropolitan është i vetmi që arrin të sigurojë një diplome dyfishe me një universitet privat”, krahason shërbimin e tij të ofrimit të diplomave dyfishe me shërbimet e ofruara nga Institucionet e tjera të Arsimit të Lartë jo publik, të cilat mund të sigurojnë ofrimin e diplomave të dyfishta. Në tregun shqiptar të ofrimit të arsimit të larte janë aktive një numër i konsiderueshëm të IAL, si rrjedhim në kuptim të nenit 25 të ligjit për mbrojtjen e konsumatorit, me anë të këtij publiciteti në mënyrë të nënkuptuar identifikohen subjekte/tregtarët dhe shërbimet e ofruara prej tyre.

“Publicitet krahasues është çdo publicitet, i cili, hapur ose në mënyrë të nënkuptuar, identifikon tregtarë, mallra ose shërbime të ofruara prej tyre.”

Së katërti,  bazuar në nenin 52, të te ligjit nr.9902/2008, i ndryshuar, Komisioni i Mbrojtjes së Konsumatorëve për identifikimin e shkeljeve të dispozitave të referuara në pikën 1 të këtij neni, shfrytëzon konstatimet, kërkesat, ankesat dhe çdo lloj tjetër informacioni, që përbëjnë shkak të mjaftueshëm për shqyrtim. 

Sa më sipër, Komisioni vlerëson se, praktika tregtare e ndjekur nga Universiteti Metropolitan, hyn në fushën e zbatimit të ligjit për mbrojtjen e konsumatorëve dhe shqyrtimi i ankesës së Universitetit Zoja e Këshillit të Mirë është në kompetencë të Komisionit të Mbrojtjes së Konsumatorëve.

Bazuar në nenin 52, të ligjit nr.9902/2008, i ndryshuar, si dhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (a) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;

b) publicitetin e padrejtë, çorientues dhe krahasues;”

· Vlerësimi i praktikës tregtare 
Komisioni filloi shqyrtimin e kësaj çështje në mbledhjen e tij të datës 20.02.2018, nga ku për një vlerësim me të plotë të çështjes, me shkresë nr. 6/1 Prot. (KMK), datë 21.02.2018, e ka vënë në dijeni Universitetin Metropolitan, për nisjen e procedurës administrative, duke i kërkuar, një informacion të plotë, sqarues, si dhe çdo dokumentacion shtesë që mund dispononin mbi këtë praktike. Gjithashtu, me shkresë nr. 6/2 Prot. (KMK), datë 21.02.2018,  u vu në dijeni Ministria e Arsimit, Sportit dhe Rinisë (MASR) mbi fillimin e shqyrtimit administrativ nga KMK, si dhe ju kërkua qëndrimi zyrtar, në lidhje me diplomat dyfishe që dy universitetet ofrojnë për studentët. 
Në mbledhjen e datës 24.04.2018, KMK vazhdoi me shqyrtimin e kësaj çështje, nëpërmjet vlerësimit të shkresave me përgjigjet e dërguara respektivisht nga: Universiteti Metropolitan, me shkrese nr. 39/2 Prot., datë 27.02.2018, administruar nga KMK me nr. 27 prot., datë 7.03.2018, si dhe MASR me shkresë nr. 1972/4, datë 19.04.2018, administruar nga KMK me nr. 42 prot., datë 23.04.2018.   
Universiteti Metropolitan në shkresën e tij sqaron se, interpretimi i shprehjeve nuk duhet bërë jashtë kontekstit në tërësi të materialit, pasi i janë referuar një marrëveshje konkrete të lidhur me universitetin partner, konkretisht Universitetit të Mesinës, pra nuk behet fjalë për informacion të pavërtetë. Interpretimi që i është bërë intervistës së përfaqësuesit të universitetit dhe materialit përkatës nga UKZKM është abuziv, i shkëputur nga konteksti dhe në kundërshtim me çdo parashikim apo përkufizim ligjor. 
MASR në shkresën përkatëse, i ka përcjellë për kompetence KMK përgjigjen e  Universitetit Metropolitan, por pa shprehur qëndrimin zyrtar të institucionit, të kërkuar në shkresën e sipërpërmendur drejtuar MASR. 
Në mbledhjen e datës 24.04.2018, komisioni mbas shqyrtimit të shkresave të sipërpërmendura, vendosi që mbledhjen e ardhshme të thërrasë në seance dëgjimore të dy palët, Universitetin Metropolitan dhe Zojën e Këshillit te Mire si dhe përfaqësues të MAS, për të marrë informacionin e duhur dhe sqarimet e nevojshme, për diplomat e dyfishta që ofrohen nga universitetet, programet e përbashkëta që universitetet mund të lidhin me universitete partnere, dhe procedurat përkatëse.  
Për këtë qellim, me shkresat nr.42/1, datë 27.04.2018, njoftoi paraprakisht palët për zhvillimin e seancës, dhe shkresat nr.42/3, datë 23.07.2018, u njoftuan për zhvillimin e seancës në mbledhjen e datës 31.07.2018. 
Seanca dëgjimore u zhvillua në datën 31.07.2018, ku u paraqit përfaqësuesja e Universitetit Metropolitan, znj. Besa Mançka dhe e MASR znj. Altea Tahiraj. Znj. Maçka shprehu qëndrimin e Universitetit, se qëllimi i publicitetit ka qene promovimi i marrëveshjes së nënshkruar midis dy universiteteve për ofrimin e një programi të përbashkët, gjë që me tej do ti hapte rruge ofrimit të diplomave të përbashkëta me këtë universitet. Termi universitet partner i takonte vetëm Universitetit të Mesinës dhe jo në përgjithësi. Pyetjes nëse në këtë fazë Universiteti Metropolitan ofron diplome të dyfishtë, ashtu sikurse deklarohej në publictitet, znj Mançka sqaroi se, universiteti ndodhet në fazën e zbatimit të marrëveshjes dhe me tej do të paraqisnin kërkesën pranë MASR për miratimin e programit të dyfishtë.   
Përfaqësuesja e MASR, u shpreh se në dijeninë e saj, pasi nuk ishte personi i ngarkuar drejtpërdrejtë me këtë çështje, Universiteti Metropolitan, nuk kishte program të përbashkët të miratuar nga MASR dhe nuk ofronte diplome të dyfishtë.  
Në këto kushte, Komisioni vendosi që të kërkonte nga MASR, me shkrese nr. 42/4 Prot., datë 22.8.2018, informacionin nëse dy Institucionet e Arsimit të Lartë Jo Publik: Universiteti Metropolitan dhe Universiteti Katolik “Zoja e Këshillit të Mirë”, kanë marrë miratimin e programit të studimit nga MASR, në bazë të të cilit iu lind e drejta për tu ofruar studentëve diplomë të dyfishtë apo të përbashkët, në përputhje me legjislacionin e arsimit të lartë. 
MASR në përgjigje të kësaj shkrese, konfirmoi se, Universiteti Metropolitan nuk ofron programe të përbashkëta studimi, në përfundim të të cilave të mundësojë lëshimin e diplomave të përbashkëta.
Për sa me sipër, komisioni mbështetur në ligjin 9902, date 17.04.2008 “Për mbrojtjen e konsumatorëve” i ndryshuar, 
· pikat 1 dhe 2 të nenit 15, citohen: 

“1.
Një praktikë tregtare është çorientuese kur, duke konsideruar të gjitha tiparet dhe rrethanat e saj, si dhe kufizimet e mjeteve të komunikimit, jep të mangët informacionin, që i nevojitet konsumatorit mesatar për të qenë i informuar për të marrë një vendim dhe, në këtë mënyrë, e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.

2.
Konsiderohet, gjithashtu, informacion i mangët çorientues kur, duke marrë parasysh përmbajtjen e pikës 1 të këtij neni, një tregtar fsheh ose jep informacion në një mënyrë të paqartë, të pakuptueshme, të dykuptimtë ose të parakohshme, ose dështon në identifikimin e qëllimit tregtar të praktikës së tij tregtare, nëse ajo nuk është e dukshme nga konteksti dhe kur në cilindo rast kjo e bën apo ka mundësi ta bëjë konsumatorin mesatar të marrë një vendim, të cilin, në të kundërt, nuk do ta kishte marrë.”
· pika A/5 e Nenit 17,  citohet : 
“Bërja e një ftese për blerje malli ose shërbimi me çmim të specifikuar, pa njoftuar për ekzistencën e çfarëdo dyshimi të arsyeshëm, që mund të ketë tregtari për mundësinë e tij të ofrimit apo furnizimit të mallrave apo shërbimeve, ose të sigurimit të një tregtari tjetër për furnizimin e këtyre mallrave apo shërbimeve, ose edhe të njëvlershme me to, me të njëjtin çmim, për një periudhë kohe dhe në sasi që janë të arsyeshme, duke marrë parasysh mallin apo shërbimin, shkallën e publicitetit të mallit apo shërbimit dhe çmimin e ofruar (publicitet joshës).”  
konstaton se ligji nr. 80/2015, “Për arsimin e lartë dhe kërkimin shkencor në institucionet e arsimit të lartë në Republikën e Shqipërisë”, mbi bazën e të cilit vepron institucioni i arsimit të lartë, në nenin 80, parashikon se hapja e programeve të përbashkëta të studimit bëhet me miratimin e ministrisë përgjegjëse për arsimin. Ndërkohë, nga kryerja e hetimit administrativ rezulton se Universiteti Metropolitan nuk ka marrë miratimin e ministrit përgjegjës për arsimin për të hapur program të përbashkët studimi me universitetin italian.
Sa më sipër, praktika tregtare e ndjekur nga Universiteti Metropolitan, në publicitetin, duke dhënë informacion të pasaktë,  përmban informacion të mangët çorientues, duke përbëre një praktike tregtare çorientuese.  
Në këto kushte, Komisioni, në kuptim të shkronjës a), pika 4, e nenit 13 të Ligjit 9902/2008, i ndryshuar, citohet:
“Praktikat tregtare vlerësohen të padrejta, veçanërisht, kur:

a) janë çorientuese, sipas përcaktimit në nenet 14, 15 dhe 17 shkronja “A” të këtij ligji;” 

vlerëson se, praktika tregtare e ndjekur nga subjekti është e padrejtë. 
Për këto arsye:

Komisioni i Mbrojtjes së Konsumatorëve mbështetur ne nenin 13, pika 4; nenin 15 pikat 1 dhe 2; nenin 17 pika A/5; nenit 52 dhe nenin 57, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar, si dhe të VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit te mbrojtjes se konsumatorëve, si dhe përcaktimin e procedurave te vlerësimit te shkeljeve” .

VENDOSI:

1. Të ndalohet shkelja, duke e ndaluar transmetimin e publicitetit, në të gjitha mjetet e komunikimit (televizion, internet, radio, shtyp i shkruar, etj.) 

2. Universiteti Metropolitan, të marrë të gjitha masat për ndreqjen e shkeljeve të kësaj natyre dhe mos përsëritjen e praktikave të tilla.

3. Universiteti Metropolitan, të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi.

4. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit te Komisionit te Mbrojtjes se Konsumatorit keni të drejte të ankoheni në Gjykatë brenda 30 ditëve nga data e marrjes dijeni për vendimin.
kryetar I KOMISIONIT
Klotilda neziri

